
প্রোডাক্টিভিটির পরিচয়
সহজ করে বলতে গেলে প্রোডাক্টিভিটি হচ্ছে আউটপুট ভাগ ইনপুট। কিছু বিনিয়োগ করে যতটুকু ফলন অথবা লাভ পাওয়া যায়, তাই প্রোডাক্টিভিটি। স্বাভাবিকভাবে ছয় ঘণ্টার কাজ যদি আপনি তিন ঘণ্টায় সম্পন্ন করতে পারেন, তাহলে আপনি প্রোডাক্টিভ। অর্থাৎ অল্প সময়ে অনেক কিছু করে ফেলা। আমি প্রোডাক্টিভিটিকে ঠিক এভাবে বর্ণনা দিই-
প্রোডাক্টিভিটি = মনোযোগ x শারীরিক কর্মক্ষমতা x সময়

প্রোডাক্টিভ মানুষ হতে আপনার মধ্যে তিনটি জিনিস থাকতে হবে -মনোযোগ, শারীরিক কর্মক্ষমতা ও সময়। আপনার যদি মনোযোগ আর সময় দুটোই থাকে, কিন্তু শরীরে কাজ করার মতো শক্তি কিংবা কর্মক্ষমতা না থাকে, তাহলে অল্প সময়েই ক্লান্ত এবং কাজে অলস হয়ে পড়বেন। আবার যদি আপনার শারীরিক কর্মক্ষমতা এবং সময় দুটোই থাকে, কিন্তু মনোযোগের অভাব থাকে, তাহলে অতি সহজে এক কাজ থেকে অন্য কাজে ব্যস্ত হয়ে পড়বেন। এতে করে আপনি কোনো কাজই সঠিকভাবে সম্পন্ন করতে পারবেন না। আবার যদি শারীরিক কর্মক্ষমতা এবং মনোযোগ দুটোই থাকে, কিন্তু এগুলোকে কাজে লাগানোর মতো যথেষ্ট সময় না থাকে, তাহলেও কোনো কাজই করতে পারবেন না। ফলে আপনি কখনোই প্রোডাক্টিভ হতে পারবেন না।
কেন সার্বক্ষণিক প্রোডাক্টিভ হতে পারছেন না, প্রোডাক্টিভিটির সংজ্ঞা আপনাকে তা বুঝিয়ে দেবে। নিজেকে শুধু একটি প্রশ্ন করতে হবে- ‘আমি কি অলস, বিক্ষিপ্ত চিন্তার মানুষ, নাকি তাড়াহুড়োপ্রবণ?’ এই প্রশ্নের উত্তরই বলে দেবে- কীসের অভাবে আপনি কাজে প্রোডাক্টিভ হতে পারছেন না। এই প্রশ্নের উত্তরই বলে দেবে, প্রোডাক্টিভিটির কোন উপাদান নিয়ে আপনাকে কাজ করতে হবে; মনোযোগ? শারীরিক কর্মক্ষমতা? নাকি সময়?
পুরো বইটিতেই দৈনন্দিন জীবনে প্রোডাক্টিভ হওয়ার জন্য মনোযোগ, শারীরিক কর্মক্ষমতা এবং সময়ের সঠিক প্রয়োগের কথা বলা হয়েছে। বলা হয়েছে, কীভাবে ইসলাম এই তিনটি দিকের সংমিশ্রণ করে আমাদের প্রোডাক্টিভ মুসলিম হতে সাহায্য করে ।

তবে এখানে একটি কথা আছে।
আপনি একজন ভিডিও গেম খেলোয়ারের কথা চিন্তা করুন। দেখবেন, গেমের ওপর তার পুরো মনোযোগ। হয়তো তিনি শারীরিকভাবেও যথেষ্ট কর্মক্ষম এবং বলতে গেলে অফুরন্ত সময়ও রয়েছে। এখন এই খেলোয়ারকে আপনি কীভাবে মূল্যায়ন করবেন? আপনি কি বলতে পারবেন, তিনি প্রকৃত প্রোডাক্টিভ মানুষ? অবশ্যই নয়। এখানেই আমি আমার প্রোডাক্টিভিটির সংজ্ঞাতে একটু ভিন্ন কিছু যোগ করছি। প্রোডাক্টিভিটি= মনোযোগ x শারীরিক কর্মক্ষমতা x সময় ( অবশ্যই একটি লাভজনক উদ্দেশ্যে)।
প্রোডাক্টিভিটি অর্থ : একটি লাভজনক ফলাফলের নিমিত্তে নিজের কার্যকারিতা বৃদ্ধি করতে মনোযোগ, শারীরিক কর্মক্ষমতা এবং সময়ের সর্বোত্তম ব্যবহার নিশ্চিত করা।
প্রোডাক্টিভিটি নিয়ে আমাদের কিছু ভ্রান্ত ধারণা কখনো কখনো কোনো কিছু বুঝতে তার উলটো অর্থ জানতে হয়। এতে তা সহজেই বোঝা যায়। এক্ষেত্রে প্রোডাক্টিভিটি নিয়ে আমাদের মধ্যে চারটি ভ্রান্ত ধারণা বুঝতে চেষ্টা করব।
১. ব্যস্ততা মানেই প্রোডাক্টিভিটি নয়
আপনি সারাদিন ব্যস্ত থাকা সত্ত্বেও নন-প্রোডাক্টিভ হতে পারেন। ভাবছেন, এটা কোনো কথা হলো? কীভাবে? মিটিং, ফোনকল, ই-মেইল-এ আপনার মূল্যবান সময়, মনোযোগ ও শক্তি নষ্ট করলেই যে প্রোডাক্টিভ হওয়া যায়, তা নয়। এই কাজগুলো আপনার জীবনের মান বাড়ায় না, লক্ষ্যের দিকে এগিয়েও নিয়ে যায় না। সত্যি বলতে কী আমি ব্যক্তিগতভাবে বিশ্বাস করি, একজন প্রোডাক্টিভ মানুষের ব্যস্ততা কম হওয়া উচিত। নিজের ওপর তাকে চাপ কম নিতে হবে। আমাদের ওয়েবসাইটের লোগোতে একজন মানুষের প্রতিকৃতি দেওয়া আছে। সে নিশ্চিন্তে তার চায়ের কাপে চুমুক দিচ্ছে। প্রশ্ন করতে পারেন, লোগোটি এ রকম কেন করেছি? কারণটি খুবই সহজ। এর মূল কারণ হচ্ছে-সে তার সব কাজ শেষ করে এখন নিশ্চিত মনে বিশ্রাম করছে।

২. প্রোডাক্টিভিটি কোনো ইভেন্ট নয়
আমি সেমিনারে মজা করে বলি- ‘ঘুম থেকে ভোরে উঠে ভাবছেন, ওহ ! আজ আমি খুব সিরিয়াস। আমাকে আজকে প্রোডাক্টিভ হতেই হবে। না, এভাবে প্রোডাক্টিভিটি হয় না। প্রোডাক্টিভিটি একটি ধারাবাহিক প্রক্রিয়ার নাম। প্রোডাক্টিভ হতে গেলে সময় লাগে। কার্যকর কিছু করার জন্য প্রতিনিয়ত সঠিক সিদ্ধান্ত নিতে পারলেই বুঝতে পারবেন যে আপনি প্রোডাক্টিভ। 
৩. বিনোদনহীনতা মানেই প্রোডাক্টিভিটি নয়
সচরাচরই মানুষ ভেবে থাকে, প্রোডাক্টিভিটি মানেই বিনোদনহীন হতে হবে। টেলিভিশন, ফেসবুক আর বন্ধুদের সঙ্গে আড্ডা বাদ দিলেই বুঝি প্রোডাক্টিভ হওয়া যায়! না, এমন নয়। প্রোডাক্টিভ হতে হলে সময়কে সঠিকভাবে ব্যবহার করা জানতে হবে। আপনাকে জানতে হবে-কখন কঠোর পরিশ্রম করবেন, কখন বিশ্রামে যাবেন। সবকিছুই আপনার সঠিক সিদ্ধান্তের ওপর নির্ভর করে ।
৪. সব সময় প্রোডাক্টিভ হতে পারবেন না
ক্রমাগত একটি প্রোডাক্টিভ রুটিন বজায় রাখা একটা বড়ো চ্যালেঞ্জ। প্রায়শই মানুষ এই চ্যালেঞ্জটির সম্মুখীন হয়। আমাকে অনেকেই এ ব্যাপারে ই-মেইল করে। কষ্ট নিয়ে বলে- সপ্তাহজুড়ে তারা প্রোডাক্টিভ থাকতে পারলেও পরের দুটি সপ্তাহে প্রোডাক্টিভ থাকতে পারেন না। কিছু ঘণ্টার জন্য অতিরিক্ত প্রোডাক্টিভ হলেও কিছুক্ষণ পর তারা চরমভাবে অলস হয়ে পড়েন। এ বিষয়টি ভেবে তারা বেশ চিন্তিত হন। আমি বলি, যদিও একটি নির্দিষ্ট দিনে একটি নির্ধারিত মাত্রায় প্রোডাক্টিভ হওয়ার কিছু উপায় আছে, তার মানে এই নয় পুরো দিন আপনি অব্যাহতভাবে একটি মেশিনের মতো প্রোডাক্টিভ হয়ে খেটে চলবেন। স্বরণ রাখা ভালো, দ্রুত ও চাপে কাজ করার ফলে কিন্তু মেশিনও ভেঙে পড়ে।

ইসলাম ও প্রোডাক্টিভিটি
আধুনিক জীবনে প্রোডাক্টিভিটির ইসলামি দৃষ্টিভঙ্গি এবং এর প্রাসঙ্গিকতা জানতে হলে আমাদের মূলত তিনটি দিক বিবেচনা করতে হবে। প্রথমত, বুঝতে হবে আদতে কোথা থেকে আধুনিক প্রোডাক্টিভিটির আবির্ভাব ঘটেছে এবং এর জন্য আমাদের জীবনে কী প্রভাব পড়েছে? দ্বিতীয়ত, প্রোডাক্টিভিটির আধুনিক চ্যালেঞ্জ মোকাবিলায় ইসলামে কী কী বলা হয়েছে। তৃতীয়ত, আমাদের খুঁজে বের করতে হবে, কেন মুসলিম উম্মাহ এক সময়ের অনন্য প্রোডাক্টিভ সভ্যতা হওয়া সত্ত্বেও বর্তমান যুগে প্রোডাক্টিভ হতে পারছে না।
আধুনিক প্রোডাক্টিভিটির ইতিহাস এবং দৈনন্দিন জীবনে তার প্রভাব আধুনিক প্রোডাক্টিভিটির আবির্ভাব ঘটে পাশ্চাত্য সভ্যতা থেকে। শিকড় থেকে যদি দেখি, প্রোডাক্টিভিটির আবির্ভাবের তিনটি মূল কারণ হলো-
১. বিজ্ঞান ও যুক্তি বিস্তারের যুগে নতুন কিছু শেখাতে প্রাধান্য পাওয়াতে মানুষ আরও প্রশ্ন করতে শুরু করে। এতে করে তারা নিজেদের মধ্যে ঘাটতিগুলো চিহ্নিত এবং তা ঠিক করার চেষ্টা করে।
২. চার্চ এবং রাষ্ট্র আলাদা হতে বাধ্য হওয়ার পরেই পাশ্চাত্যের মানুষ ধর্ম থেকে মুখ ফিরিয়ে নিতে শুরু করে এবং তারা সমাজে বেশি সময় দেওয়া শুরু করে ।
৩. শিল্প বিপ্লবের সময় মানুষ টাকার পেছনে ছুটতে শুরু করে-যা পারসুট অব ম্যাটেরিয়ালিজম’ বলে পরিচিত। এতে করে তারা নিজেদের মধ্যে কর্মক্ষমতা বাড়াতে চেষ্টা করে।

এই প্রোডাক্টিভিটির শিকড় জানতে পারলে আধুনিক যুগে তার প্রচলন সম্পর্কে আমাদের ধারণা আরও স্পষ্ট হবে। ১৭ শতাব্দীর মধ্যভাগ থেকে ১৮ শতাব্দীর শুরুর দিকে যখন যুক্তি ও জ্ঞান বিস্তৃত হওয়া শুরু হয়, তখন মানুষ সবকিছুই যুক্তি এবং বিজ্ঞানের আয়নাতে দেখা শুরু করে। ধীরে ধীরে ধর্মকে তারা জীবন থেকে দূরে ঠেলতে থাকে। পাশ্চাত্যে বুদ্ধিজীবীরা নিশ্চিত হয়ে বলতে শুরু করে- মানবজাতির উন্নয়নের জন্য ধর্ম এবং আধ্যাত্মিক চিন্তা-ভাবনা দূরে সরিয়ে ফেলতে হবে। তারা মানুষকে যুক্তি ব্যবহার করে অর্থনৈতিক এবং সামাজিক উন্নয়ন ঘটাতে উদাত্ত আহ্বান জানায়। এই নব-আবিষ্কৃত ‘স্বাধীন’ চিন্তাধারা দুনিয়াব্যাপী আলাদা জাতি-রাষ্ট্র এবং পুঁজিবাদী চেতনার উন্মেষ ঘটায়।
প্রোডাক্টিভিটি তখন একটি বৈজ্ঞানিক তত্ত্বে পরিণত হয়। Fredrick Winslow Taylor (১৮৫৬-১৯১৫) নামের ভদ্রলোক প্রথম ব্যবস্থাপনা বিজ্ঞানে এই প্রোডাক্টিভিটিকে উপস্থাপন করেন। তিনি মানুষের দক্ষতা বৃদ্ধি করে কম সময়ে অনেক দরকারি এবং লাভজনক কাজ করার ব্যাপারে গবেষণা করেন। ১৯৮০ সালের পর প্রযুক্তিগত দক্ষতা বৃদ্ধির ফলে মানুষের জীবনে এক বিশাল পরিবর্তন লক্ষ করা যায়। আমরা এখন এক নতুন দুনিয়ায় বসবাস করছি। এই প্রতিযোগিতার দুনিয়ায় টিকে থাকতে হলে আমাদের প্রোডাক্টিভিটির দিকে অবশ্যই বিশেষ নজর দিতে হবে। একুশ শতকে দাঁড়িয়ে প্রোডাক্টিভিটিকে বুঝতে হবে প্রথমত মানুষের শারীরিক, মানসিক এবং স্নায়ুতাত্ত্বিক দৃষ্টিকোণ থেকে; আর্টিফিশিয়াল ইন্টেলিজেন্স ও রোবটিক দুনিয়ার প্রযুক্তি ব্যবহার করে মানুষের কর্মক্ষমতার সর্বোচ্চটুকু নিশ্চিত করার সুযোগ থেকে।

এতক্ষণের আলোচনায় আপনাদের মনে হতে পারে-এগুলো তো মানব সমাজের জন্য খুবই ইতিবাচক ও আশাব্যঞ্জক দিক। ব্যক্তি, প্রতিষ্ঠান, সরকার সকলেই তো প্রোডাক্টিভিটির জন্য লাভবান হচ্ছে। ব্যক্তি তার আয় বাড়াতে পারছে, প্রতিষ্ঠান তার প্রাতিষ্ঠানিক আয় বাড়াতে পারছে এবং সরকার তার জাতীয় আর্থিক সমৃদ্ধি নিশ্চিত করতে পারছে।
তবে একই সঙ্গে আমরা এটা অস্বীকার করতে পারব না-এত কিছু কোনো মূল্য ছাড়াই অর্জিত হয়েছে। প্রোডাক্টিভিটির কারণে গরিব ও ধনীর পার্থক্যে আরও বৃদ্ধি পেয়েছে, প্রাকৃতিক বিপর্যয় ঘটেছে, অতিরিক্ত কাজের চাপে মানুষের শারীরিক ও মানসিক অসুস্থতা বৃদ্ধি পেয়েছে। সারাক্ষণ ব্যস্ত থাকার ফলে সংসারে ভাঙন ধরছে। নিজেকে সময় না দেওয়ার ফলে মানুষ মানসিকভাবে অনেকটাই বিপর্যস্ত হয়ে পড়ছে। মানুষের চাহিদা বাড়ার সঙ্গে সঙ্গে সকলেরই প্রোডাক্টিভিটি বাড়াতে হচ্ছে। উদাহরণস্বরূপ বলা যায়, নতুন নতুন প্রযুক্তির আবির্ভাবের কারণে মানুষ আরও দ্রুত গাছ কেটে ফেলছে। কর্মচারীরা অতিরিক্ত সময় এবং বিপজ্জনক পরিবেশে কাজ করছে।

প্রোডাক্টিভিটি বৃদ্ধির এই প্রতিযোগিতা আমাদের প্রতিনিয়তই একটি ইঁদুর-দৌড় খেলায় মশগুল করছে। হ্যাঁ, কোনো সন্দেহ নেই, প্রতিযোগিতার দুনিয়ায় টিকে থাকতে আমরা আমাদের প্রোডাক্টিভিটি বাড়াতে সক্ষম হয়েছি। তবে এটি করতে গিয়ে তিনটি মূল্যবান সম্পদ হারিয়েছি। ‘জীবনের উদ্দেশ্য, মূল্যবোধ ও আমাদের হৃদয়’ হারিয়েছি ফেলছি। আমরা একে অপরকে হৃদয়হীন মেশিন হিসেবে গণ্য করছি। আমরা হয়তো শারীরিক ও মানসিক অবস্থার উন্নয়নের জন্য প্রয়োজনীয় অনেক কিছু করছি, কিন্তু আত্মার মূল্যবোধ বৃদ্ধির জন্য যা যা প্রয়োজন, তা অবিরত উপেক্ষা করছি।

পশ্চিমা দর্শন ও বুদ্ধিবৃত্তিক চিন্তাধারা থেকে আধুনিক প্রোডাক্টিভিটি বিজ্ঞানের যাত্রা শুরু বলেই অন্ধভাবে আমরা তার অনুসারী হতে পারি না; বরং অন্ধ অনুসারী বাকি দুনিয়াকে অবশ্যই তাদের মূল্যবোধ ও মৌলিকত্ব নিয়ে নতুন করে ভাবতে হবে। কোনো কিছুই প্রশ্নাতীত নয়। মুসলমানরা আজ যেকোনো মূল্যে প্রোডাক্টিভ হতে চায়, উপার্জন করতে চায়। একজন মুসলমান হিসেবে আপনাকে অবশ্যই বুঝতে হবে পশ্চিমা দুনিয়া এবং অন্যান্য বিশ্বাস মতবাদ থেকে আমাদের প্রোডাক্টিভিটি ও উপার্জনের দৃষ্টিভঙ্গি, মূলনীতি আলাদা। মুসলমানদের একটা নিজস্ব স্টাইলের ‘প্রোডাক্টিভিটি ব্র্যান্ড’ আছে। ইতিহাস সাক্ষ্য দেয়, আমরা আমাদের মতো করে প্রোডাক্টিভিটি দিয়েই সোনালি সভ্যতা নির্মাণ করেছিলাম।
এ পর্যায়ে দেখার চেষ্টা করব- আমাদের ঈমান ও মূল্যবোধ কীভাবে সংকীর্ণ ও বস্তুবাদী জীবনধারাকে বদলে দিয়ে প্রোডাক্টিভ জীবনধারা এনে দেয়।
ইসলামি দৃষ্টিতে প্রোডাক্টিভিটি
মানবতার জীবনব্যবস্থা ইসলাম আমাদের দায়িত্বশীল ও প্রোডাক্টিভ নাগরিক হয়ে ব্যক্তি ও সমাজজীবনে সুখ-সমৃদ্ধির পথ বাতলে দেয়। অনন্ত জীবনের চূড়ান্ত লক্ষ্য-উদ্দেশ্যে উপেক্ষা না করেও দুনিয়াতে আমরা সর্বোচ্চ প্রোডাক্টিভ হতে পারি।

